
					ఈ పుట ఆమోదించబడ్డది

చ. తెమలను నిన్నుఁ బాసి సుదతీ! యని తీయని నీదుమోవి కా

యమృతరసోర్మియేని సమమా? యని మాయని మోహదాహ సం

భ్రమ మెదలోన నెంత తలఁపా? యని పాయని కూర్మితోడి నా

తమి పరభామలందుఁ గలదా? యని దా యని కౌఁగిలింపుచున్. 243



వ. ఇట్లన్యోన్యసరససల్లాపంబుల గుప్తగుణుండు సురతకేళికాలోలుఁడై హేమరేఖతోఁ బెనంగు సమయంబున. 244



సీ. కొప్పెరపెట్టుగాఁ గొమరొప్ప నొనరించి

పై రుమాలు బిగించి పచ్చడంబు

నాగవల్లీదళ పూగ పూరితమైన

యొడిలోన నిడికొన్న యడపమొకటి

చాయలఁ దనరారు సకలాతు నొరతోడి

పృథు భుజస్థలి నొప్పు పెద్దకత్తి

చీర్ణంపుఁబనిచేత జిగిమించు కరమున

సొంపైన సత్తు సున్నంపుఁగాయ

తే. పాదముల మెట్లు మొలఁదాల్పఁబడిన బాఁకు

చల్ది గట్టిన వస్త్రంబు చంకదుడ్డు

నమర గమన జవోద్భవ శ్రమముఁ జెంది

యప్పు డసహాయుఁ డింటికి నరుగుదెంచె. 245



క. అరుదెంచి పురుషుఁ డుండెడి

యరుదెంచి నిజప్రసిద్ది కందఱు నళికే

బిరుదెంచి రోషవశుఁడై

సరిదంచిత ఘోష భాషఁ జానను బిలిచెన్. 246



క. జడియక యిపుడా సతి యే

వడువున బొంకంగవలయు? వనరుహగంధీ!

యడుగుం దప్పినయప్పుడె

పిడుగుం దప్పునను మాట పేర్కొన వినవే! 247

		 ఈ పేజీలో చివరి మార్పు 5 జూన్ 2020న 03:10కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

